
Ny lanjan’ny famakiana ny Baiboly

Ny lanjan’ny famakiana Baiboly
Ry sakaiza malala isany,
Mba te-hanontany anareo aho izao raha mamaky isan’andro ny Baiboly ianareo. Ny tiako ho lazaina amin’izany dia tsy ilay famakiana azy rehefa tafavory ny fianakaviana, angamba eo am-pisakafoanana, fa ny famakiana azy ao amin’ny fahanginana, rehefa irery iny ny tena. Zava-dehibe tokoa ny anaovanao izany. Ny mpino manamaivana io famakian-teny io dia tsy mitoetra ao amin’ny fiombonana amin’ny Tompo, ary tsy ho afaka ny tena ho sambatra.

Tsy ho azontsika an-tsaina mihitsy ny hasarobidin’ny Baiboly, satria io no Tenin’Andriamanitra. Amin’ny alalany irery ihany no hianarantsika mahafantatra an’Andriamanitra sy ny heviny. Naneho ny tenany tao amin’ny Testamenta Taloha Andriamanitra, tamin’ny Teny nambarany sy nasainy nosoratana. Tao no nanambaràny hoe Iza moa Izy, inona ny zavatra nataony, inona no tiany hatao ary ahoana ny fomba tokony hanompoan’ny olona Azy. Dia tonga tetỳ an-tany ny Zanaka ary nanambara an’Andriamanitra tamintsika (Jaona 1. 18). Nefa ny Teny ihany no ahafantarantsika izay rehetra mikasika  ny Zanaka: ny fahaterahany, ny fiainany sy ny fahafatesany, ny teniny sy ny asa nataony. Ary Andriamanitra Fanahy Masina, izay etỳ an-tany amin’izao fotoana izao ary monina ao anatin’ny mpino tsirairay, dia manambara amintsika ny zava-drehetra amin’ny alalan’ny Teny. Noho izany, tsy tokony hisy mpino tsy hankafy ny Baiboly. Ary ny fitomboany amin’ny fahasoavana sy ny fahafantarany an’i Jesoa Kristy, Tompo sy Mpamonjy antsika, dia mifamatotra amin’ny fitiavany ny Teny sy ny fampiasany izany.
Raha mamaky ny Salamo 119 isika, dia hitantsika fa ny dingana tsirairay eo amin’ny fiainam-panahin’ny mpanoratra ny Salamo dia mifamatotra amin’ny Teny. Voalohany, ilay fiainam-baovao vokatry
Ny fahateraham-baovao

dia asan’ny Teny (and 93). “Tsy hohadinoiko  mandrakizay ny didinao; fa ireny no amelomanao ahy”. Jereo koa ny andininy faha-25, 37, 40, 50, 88, 107, 116, 144, 149, 154, 156, 159 ary 175. Misy andininy sasany manambara izany mazava koa: “Tamin’ny sitrapony no niterahany antsika tamin’ny teny fahamarinana” (Jakoba 1. 18). “Fa efa teraka indray ianareo, tsy tamin’ny voa mety ho lò, fa tamin’ny tsy mety ho lò, dia ny tenin’Andriamanitra, izay velona sady maharitra”  (1 Petera 1. 23). Izany koa dia ambaran’ny Tompo ao amin’ny Jaona 3: “Raha misy olona tsy ateraky ny rano sy ny Fanahy, dia tsy mahazo miditra amin’ny fanjakàn’Andriamanitra izy”. Araka ny Efesiana 5. 26 sy tsongandahatsoratra hafa, ny rano, ao amin’ny Soratra Masina, dia kisarisarin’ny Teny, ampiharin’ny Fanahy Masina amin’ny olona.
Ny tenin’Andriamanitra dia misarika ny sainan’ny olona mpanota ho eo amin’ny fahazavan’Andriamanitra. Eo no ahitan’ny olona hoe iza izy, dia mandini-tena izy ka miaiky ny fahotany eo imason’Andriamanitra. Izany no fibebahana. Rehefa mandini-tena toy izany ny olona, dia voadio ny fony, ary ny Fanahy Masina no manome azy fiainam-baovao, araka an’Andriamanitra, amin’ny alalan’ny Teny.

Noho izany voalaza rehetra izany, rehefa miresaka amin’ny tsy mpino isika hitory ny Filazantsara aminy, dia tsy maintsy mahalala ny tenin’Andriamanitra. Ny tenintsika irery tsy hahatonga na oviana na oviana ny olona iray hiova fo. Ny tenin’Andriamanitra ihany no afaka manao izany: “Koa ny finoana dia avy amin’ny toriteny, ary ny toriteny kosa avy amin’ny tenin’i Kristy”  (Romana 10. 17). Fa ny tenin’Andriamanitra koa dia
Sakafo ho an’ilay fiainam-baovao

“Endrey ny hamamin’ny teninao, raha andramako ! Mihoatra noho ny tantely ato am-bavako aza !”  (Salamo 119. 103). Sarobidy noho ny volamena ireny, eny, noho ny tena volamena betsaka aza , ary mamy noho ny tantely, eny, noho ny tantely mitete avy amin’ny tohotra (Salamo 19. 10). Hoy ny Tompo Jesoa: “Tsy ny mofo ihany no iveloman’ny olona fa ny teny rehetra izay aloaky ny vavan’Andriamanitra”  (Matio 4. 4). Jereo koa Hebreo 5. 12-14 sy 1 Petera 1. 25 ; 2. 2.

Ilay fiainam-baovao novokarin’ny Teny dia mila sakafo mifanaraka amin’izany fiainana izany. Tsy inona izany fa ny Tompo Jesoa, amin’ny maha- 1° Mpamonjy maty Azy (Jaona 6. 56), 2° Ilay nandia ity tany ity, Olona masina sy marina, Azy (Jaona 6. 33) ary 3° Tompo nasandratra Azy any an-danitra, dia Ilay voa avy amin’ny tany (Josoa 5. 11). Tsy misy afa-tsy ao amin’ny Teny no ahitantsika ny Tompo. Ao amin’ny Testamenta Taloha, dia hitantsika amin’ny endrika “aloka” sy kisarisary Izy, ary koa ireo fanambaràn’ny mpaminany. Ao amin’ny Testamenta Vaovao, dia nambara miharihary tamintsika Izy: tamin’ny fiainany tetỳ an-tany (ao amin’ireo filazantsara, ao amin’ny Asan’ny Apostoly ary ao amin’ny Epistily) sy amin’ny maha-Tompo nasandratra Azy (ao amin’ny Asa, ao amin’ny Epistily sy ao amin’ny Apokalypsy).
Tsy mahagaga raha marefo sy marary ny fiainam-panahin’ny maro, ka tsy mahazaka afa-tsy ronono ara-panahy fa tsy ventin-kanina (Hebreo 5.12-14), raha manamaivana ny fivoriana isan-kerinandro sy ny fandinihana ny Teny, ary tsy mamakafaka izany ara-potoana. 
Tsy mitombo isika, izany hoe tsy hatanjaka mihitsy ny fiainam-panahintsika raha tsy omentsika sakafo ara-dalàna.

Ny tenin’Andriamanitra no mpitarika antsika

“Inona no hiarovan’ny zatovo ny làlan-kalehany tsy ho voaloto ? Ny fitandremana araka ny teninao” . “Ato am-poko no iraketako ny teninao, mba tsy hanotako Aminao” . “Fanilon’ny tongotro sy fanazavana ny làlako ny teninao”  (Salamo 119. 9,11,105). 

Hoy Jehovah tamin’i Josoa: “Koa mahereza sy mahatanjaha tsara ianao, hitandremanao hanao araka ny lalàna rehetra, izay nandidian’i Mosesy mpanompoko anao; aza miala aminy, na ho amin’ny ankavanana, na ho amin’ny ankavia, mba hambinina ianao amin’izay rehetra alehanao. Aoka tsy hiala amin’ny vavanao ity bokin’ny lalàna ity, fa saintsaino andro aman’alina,  hitandremanao hanao araka izay rehetra voasoratra eo; ary amin’izany dia hahalavorary ny làlanao ianao sady hambinina”  (Josoa 1. 7-9).
Ao amin’ny Asa 20. 32, raha nahatsapa ireo loza nitatao tamin’ny loholona tao Efesosy i Paoly, dia nanolotra azy ireo “ho amin’Andriamanitra sy ho amin’ny tenin’ny fahasoavany”. Ho an’i Timoty, dia miresaka ny “Soratra Masina, izay mampahendry anao ho amin’ny famonjena” izy (2 Timoty 3. 15).

Ahoana moa no ahafantarantsika hoe inona ny ota, raha tsy mahalala ny tenin’Andriamanitra isika? Tsy manafaka amin’ny fahamelohana akory ny tsy fahalalàna (Levitikosy 5.17). Ahoana no ahafantarantsika izay mety hatao sy izay araka ny sitrapon’Andriamanitra, raha tsy mandinika ny Teniny isika, izay hanambaràny amintsika ny zavatra rehetra? Ahoana no ahafantarantsika izay fanapahan-kevitra tokony ho raisina eo anoloan’ny toe-javatra voafaritra iray, sy ny làlana tokony hizorantsika, raha tsy mahalala ny Teny isika?

“Mahazava ny famoahana ny hevitry ny teninao ka manome fahalalàna ho an’ny kely saina”. “Ny didinao mampahendry ahy mihoatra noho ny fahavaloko, satria ato amiko mandrakizay ireny. Hendry noho ny mpampianatra ahy rehetra aho, satria ny teny vavolombelonao no fisaintsainako. Hendry noho ny anti-panahy aho, satria ny didinao no notandremako”  (Salamo 119.130, 98-100).
Ny Teny no fiadiana ho antsika

“Ny Tenin’Andriamanitra, ho sabatry ny Fanahy” (Efesiana 6. 17). “Dia hamaly izay miteny ratsy ahy aho” (Salamo 119. 42).
Toy inona no fampiasan’ny Tompo Jesoa io sabatra io! Isaky ny manafika i Satana, dia valiany hoe : “Voasoratra hoe” (Matio 4. 4,7,10). Hany ka tsy maintsy nandositra i Satana; tsy nanam-pahefana mihitsy izy teo anatrehan’ny tenin’Andriamanitra. 

Fa ny Tompo koa dia nilaza izao teny izao tamin’ny olona: “Tsy voasoratra va fa” (Jaona 10. 34)? “Ahoana moa izao voasoratra izao?” (Lioka 20. 17) sns. “Fa velona sy mahery ny tenin’Andriamanitra ka maranitra noho ny sabatra roa lela, ka manindrona hatramin’ny fampisarahana ny aina sy ny fanahy ary ny tonona sy ny tsoka, ka mahay mamantatra ny eritreritra sy ny fisainan’ny fo. Ary tsy misy zavatra ary na inona na inona izay tsy miseho eo anatrehany; fa ny zavatra rehetra dia mihanjahanja sy aharihary eo imason’Izay iafaran’ny ataontsika” (Hebreo 4. 12-13).
Io ihany no fiadiantsika, sady hiarovan-tena amin’i Satana sy izao tontolo izao, no hanafihana koa. Tsy tokony hadinointsika mihitsy fa io no tenin’Ilay Andriamanitra velona, ka noho izany, mahery io. Raha io no ampiasaintsika, dia ho tsapan’izay rehetra iantefany ny hery avy amin’Andriamanitra. Na tsy manaiky izany aza ilay olona iresahantsika ka mbola miseho ivelany ihany hoe tsy miraika sy tsy mankasitraka, dia handresy lahatra azy ihany ny sainy amin’ny fahamarinan’izay voalaza.
Nahatsapa izany mazava tsara mihitsy aho indray mandeha, fony mbola tanora. Nizara trakta tao anaty fiaran-dalàmby aho, dia nisy rangahy iray nanomboka niady hevitra tamiko momba ny fivavahana kristiana. Noraisiko ny Baiboliko, dia namaky andininy iray manohitra izay nolazainy aho. Rehefa nanao izany indroa na intelo aho, dia hoy izy hoe: “O ry ingahy, tsy amin’ny Baiboly anie no tiako hiadiana hevitra, fa aminao e !”. Novaliako izy hoe tsy mahalala na inona na inona ankoatr’izay ao anaty Baiboly aho. Nanandrana niteny indroa na intelo ihany izy, dia niodina, sosotra, ary lasa namaky teny. Tsy misy mahatohitra ny tenin’Andriamanitra.

Tamin’izany fotoana izany ihany koa, dia nisy trangan-javatra mitovitovy amin’izany niseho. Tamin’izay kosa aho tsy nandray ny Baiboliko, fa nanomboka niady hevitra tamin’ilay olona niresahako. Tsy ela akory dia nahatsiaro aho fa resy.

Taona maro lasa izay, dia teny ambony fiaran-dalamby feno dia feno mpandeha tokoa aho ; nisy mpandeha nitaraina momba ny haratsian’izao vaninandro izao, ary nanamafy fa tsy hisy fiovàna mihitsy izany. Niditra tamin’ny resaka aho ka nilaza fa azoko antoka fa hisy vaninandro tsara noho izao, ary mbola hiaina izany aho. Dia namakiako andinin-tSoratra Masina vitsivitsy izy. Noharabiany aho, saingy namakiako andininy hafa indray izy momba ny toetry ny olona sy ny famonjena ao amin’i Kristy. Niodina izy, sady niresaka tamin’olon-kafa. Fahefatr’adiny tatỳ aoriana anefa, dia nasainy niaraka taminy aho. Nentiny tamin’ny toerana mangingina aho, dia sady nitomany izy no nangataka Baiboly tamiko, satria hoy izy, mba te-hanana izany zavatra namakiako teny ho azy izany izy.
Fomba fanadiovana

Ny tenin’Andriamanitra koa no hany làlana hahatonga antsika ho voadio sy ho hamasinina. “Tahaka ny nitiavan’i Kristy ny fiangonana ka nanolorany ny tenany hamonjy azy, mba hahamasina azy amin’ny anadiovany azy amin’ny rano fanasana amin’ny teny” (Efesiana 5. 25-27). “Manamasìna azy amin’ny fahamarinana; ny teninao no fahamarinana” (Jaona 17. 17).

Ny fampiharantsika lalandava ny tenin’Andriamanitra amin’ny fizotrantsika sy ny làlantsika no hany hahatonga ny fiainantsika ho voadio sy hisarahantsika amin’izay mety ho ratsy. Ilay mpisolo vava antsika eo imason’ny Ray no manasa ny tongontsika amin’ny alalan’ny Teny (1 Jaona 2. 2 ; Jaona 13); nefa ny anjarantsika kosa, dia ny manaiky hosasana tongotra.

“Ato am-poko no iraketako ny teninao, mba tsy hanotako aminao”  (Salamo 119. 11). “Tompo ô, izaho mpanomponao dia hazavain’ireny (ny fitsaràn’Andriamanitra) tokoa; fa lehibe ny tombontsoa ho an’izay mitandrina azy. Mety manao hadisoana ny olona, saingy tsy mahasikaritra akory” (Salamo 19. 11-12 DIEM). 

Ny tenin’Andriamanitra dia ilay tsy manam-paharoa.

Fisedrana ny fiainana andavanandro sy ny foto-pampianarana

“Mitandrina ny didinao sy ny teny vavolombenao aho; fa ny làlan-kalehako rehetra dia eo anatrehanao” (Salamo 119.168). “Izay manan-tsofina, aoka izy hihaino izay lazain’ny Fanahy amin’ny fiangonana” (Apokalypsy 2 sy 3). Ao amin’ny Fiangonana, momba ny foto-pampianarana na ny fizotra andavanandro, dia tokony hodinihintsika daholo amin’ny fanazavana omen’ny Fanahy ny fiangonana, izany hoe ny tenin’Andriamanitra. “Ary aoka ny mpaminany roa na telo no hiteny, fa aoka ny hafa hamantatra”  (1 Korintiana 14. 29).
Fa tokony ho sedraintsika amin’ny tenin’Andriamanitra koa ny fandehantsika manokana, ireo hevintsika manokana. Tsy misy lanjany mihitsy izay mety ho fisainantsika manokana. Izay lazain’ny tenin’Andriamanitra ihany no tokony ekena (jereo ohatra Levitikosy 5.  14-19). Ao amin’ny Asa 17.11, dia lazaina fa tsara kokoa ireo Jiosy tany Beria noho ireo tany Tesalonika, satria nandinika ny fanambaran’ny apostoly Paoly tamin’ny fanazavan’ny tenin’Andriamanitra izy. Ao amin’ny 1 Korintiana 15. 3-4, dia ny apostoly mihitsy no maneho fa ny foto-pampianarany dia avy amin’ny Soratra Masina. 
“Izay soratra rehetra nomen’ny tsindrimandrin’Andriamanitra dia mahasoa koa ho fampianarana, ho fandresen-dahatra, ho fanitsiana izay diso, ho fitaizana amin’ny fahamarinana, mba ho tanteraka ny olon’Andriamanitra, ho vonona tsara ho amin’ny asa tsara rehetra”  (2 Timoty 3. 16-17).

Fankatoavana sy fanekena

“Ianao namoaka ny didinao mba hotandremana tsara” (Salamo 119. 4). “Amin’ny fitandremana azy misy valiny lehibe” (Salamo 19. 11). “Raha mitandrina ny didiko ianareo, dia hitoetra amin’ny fitiavako, tahaka ny itandremako ny didin’ny Raiko sy itoerako amin’ny fitiavany” (Jaona 15. 10). “Raha misy tia Ahy, dia hitandrina ny teniko izy; ary ny Raiko ho tia azy, ary hankao aminy Izahay ka honina ao aminy” (Jaona 14. 23). “Fa izao no fitiavana an’Andriamanitra, dia ny hitandremantsika ny didiny, sady tsy mavesatra ny didiny” (1 Jaona 5. 3).
Hitantsika amin’izany ny lanja omen’Andriamanitra ny fahafantarana ny Teniny sy ny fankatoavana ny Teniny. Tsy tokony hanontany foana ve isika hoe: “Tompo ô ! Inona no tianao hataoko?” 
Ny ota voalohany dia ny fandikana ny tenin’Andriamanitra. Marina tokoa fa ny fahotana dia ny manao na tsy manao zavatra, nefa tsy mieritreritra ny fahefan’Andriamanitra amintsika : ny ota no fandikana ny lalàna (1 Jaona 3. 4). Koa na inona na inona ataontsika kanefa tsy manontany izay sitrapon’Andriamanitra sy tsy mankatoa izany, dia fahotana.

Toy inona ny fiainam-pankatoavana hitantsika ao amin’ny Tompo Jesoa ! Tonga tetỳ ambonin’ny tany Izy hanao ny sitrapon’Andriamanitra (Hebreo 10. 7). Tsy maintsy nianatra nankatò Izy tamin’izany (Hebreo 5. 8); satria ny mankatò dia tsy fantany, satria Izy dia Andriamanitra mandrakizay. Nefa tetỳ an-tany Izy, dia afaka nilaza hoe : “Izaho manao izay sitrany mandrakariva”  (Jaona 8. 29). “Ny haniko, dia ny manao ny sitrapon’Izay naniraka ahy, sy ny mahavita ny asany”  (Jaona 4. 34). 
Toy inona no fijerin’Andriamanitra io Olona io, izay nanana sitrapo tanteraka tokoa sy avy amin’Andriamanitra, nefa tsy nanao afa-tsy ny sitrapon’Andriamanitra tetỳ amin’izao tontolo izao, tontolo izay tsy mis afa-tsy olona maao izay danin’ny kibony.

Ka ho toy inona ny hafalian’Andriamanitra raha ankehitriny Izy mahita olona izay maniry sy tia manompo Azy ary marisika mandinika ny Teniny, mba hianatra hahalala Azy sy ny sitrapony!

Tsy azo saintsainina ny lanjan’ny famakiana ny Tenin’Andriamanitra sy ny fianarana mahalala Azy ho antsika, amin’ny fiainana andavanandro! Ho faly ny fontsika, satria hahita ny voninahitry ny Tompo eo sy izay rehetra nomanin’ny fitiavan’Andriamanitra ho antsika. Mianatra ny mahalala bebe kokoa hatrany izany voninahitra izany isika ka afaka mahalala kokoa ireo hevitr’Andriamanitra; ary amin’izany, dia manomana fiadiana ho azontsika hampiasaina isika, na hiarovantsika tena amin’ny fanafihan’i Satana, na hanafihantsika koa, izany hoe hiresahantsika amin’ny olona momba ny famonjena ny fanahiny.

Izay mitaraina fa ny fitadidiany dia toy ny fitatavànana tsy mitana na inona na inona, dia tokony hahalala fa na tsy mitana na inona na inona aza ny fitatavànana, dia voadio ihany.Ny rano dia mitondra ny loto rehetra. Toy izany koa ny tenin’Andriamanitra. Aza vakiana fotsiny ny Teny, fa saintsaino. Ampiasao amim-pankasitrahana koa ireo asa soratra efa misy, kanefa sedrao amin’ny fanazavan’ny Teny daholo ny zavatra rehetra. Aza avela haka ny toeran’ny tenin’Andriamanitra mihitsy izay mety ho asa soratra rehetra, satria fitaka feno fangidiana izany. 
“Anaka, raha raisinao ny teniko, ary raketinao ao am-ponao ny didiko, ka atongilanao amin’ny fahendrena ny sofinao, ary ampitandremanao fahalalàna ny fonao, eny, raha miantso ny fahalalàna ianao ary manandratra ny feonao hahazo saina, raha mitady azy toy ny fitady volafotsy ianao ary mikatsaka azy toy ny mikatsaka harena afenina, dia ho fantatrao marina ny fahatahorana an’i Jehovah, ary ho hitanao ny fahalalàna an’Andriamanitra” (Ohabolana 2. 1-5).

Manao veloma finaritra anareo

H.L.H.

